
				এই পাতাটির মুদ্রণ সংশোধন করা প্রয়োজন। 
রমার বিয়ে ՀԳՎ)
পুলিস-সাহেব উত্তর না দিয়া হাকিলেন, “চাপরাসী!” “হুজুর”
“হুজুর!” মেম-সাহেব কহিলেন, “ব্রেকফাস্ট খেতে আর কত সময় যাবে? তুমি এস, আমি দিতে বলি।”
কোন রকমে ব্রেকফাস্ট সারিয়া পুলিস-সাহেব অফিসে উপস্থিত হইয়া দেখিলেন, মিঃ সোমের পুত্র সরোজ অপেক্ষা করিতেছে। সে গত রাত্রে ভগ্নীর অপহরণ-কাহিনী জানাইতে আসিয়া পুলিস-সাহেবের জন্য অপেক্ষা করিতেছিল। - পুলিস-সাহেব কহিলেন, “কি হয়েছিল বলুন তো?” সরোজ ভারি গলায় কহিল, “ভোর পাঁচটার সময় হঠাৎ কি একটা শব্দ শুনে আমার ঘুম ভেঙে যায়;আমি তৎক্ষণাৎ একটা রিভলভার নিয়ে ঘর থেকে বেরিয়ে পড়ি। প্রথমে আমার ভগ্নী রমার সংবাদ নিতে গিয়ে দেখি, তার শয়ন-কক্ষের দরজা মুক্ত। আমি তার নাম ধরে উচ্চৈস্বরে ডাকি, কিন্তু কোন উত্তর না পেয়ে, আমি ছুটে নীচে নেমে এসে বাবাকে জাগরিত করি। এমন সময়ে নীচে একটা মোটর স্টার্ট দেওয়ার শব্দ হয়, এবং সঙ্গে সঙ্গে মোটরখানা দ্রুতবেগে ছুটে চলে যায়।”
সহসা সরোজের স্বর অশ্রুরুদ্ধ হইয়া তাহাকে নীরব করিল। পুলিস-সাহেব সান্তনা দিবার জন্য কহিলেন, “ভয় কি, মিঃ সোম? আপনার মত ইয়ংম্যানের পক্ষে ভেঙ্গে পড়া উচিত নয়। আমি আজই আপনার ভগ্নীকে উদ্ধার করে দেব। তারপর ?”
“তারপর আমি, বাবা ও চাকরেরা তন্নতন্ন করে চারিদিক অনুসন্ধান করি, কিন্তু কোন চিহ্নই তার নেই।” সরোজ ক্ষণকাল অভিভূত থাকিয়া পুনরায় বলিতে লাগিল, “স্যার, আপনি ঠিক বুঝতে পারছেন না, আমার শিক্ষিতা ভগ্নী আমাদের কতখানি আদরের ছিল। তার অদৃশ্য হওয়ার বিনিময়ে গতরাত্রে আমার যদি মৃত্যু হত, তা’ হ’লেও বাবা আমার এতখানি ভেঙ্গে পড়তেন না। এই সেদিন অমন একটা ব্যাপার ঘটে গেল, সেই আঘাত সহ্য হতে না হতে এই নিদারুণ আঘাত বাবার ওপর দুর্বহ বোঝা হয়ে পড়েছে। আমার ভয় হয়, স্যার, এইবার আমি বাবাকেও হারাব।” (്
সরোজ আবার ভাঙ্গিয়া পড়িল। পুলিস-সাহেব কহিলেনঃ "আপনার মত শিক্ষিত, ইয়োরোপে শিক্ষিত ইয়ংম্যান যদি এতটা ভাবপ্রবণতাকে প্রশ্ৰয় দেন, তবে অন্যের পক্ষে আদর্শস্থল আর কে হবেন বলুন তো? আপনি বোধ হয় শুনেছেন যে, মিঃ স্যানিয়েলেও গত রাত্রে অদৃশ্য হয়েছেন?”
সরোজের নিকট ইহা নুতন সংবাদ। সে সবিস্ময়ে কহিল,“বলেন কি? তাকেও দসু্যরা অপহরণ করেছে না কী?”
“আমার বিশ্বাস তাই।” পুলিস-সাহেব গম্ভীর মুখে কহিলেন, “কিন্তু সত্য কথা বলতে কি, মিঃ সোম, আমি এখনও এই সব ঘটনার উৎপত্তি স্থল সম্বন্ধে একেবারে অজ্ঞ। কিন্তু এখনও আমার আশা আছে, কাল প্রাতে এই রহস্যের ওপর ভিন্ন দিক থেকে আলোকপাত
হবে। o
মোহন (১ম)-১৮

